Y wraig mewn godineb
-
gan Catrin Roberts

Cefndir Beiblaidd:
Ioan 8:1-11

Cymeriadau: 

Bric 1





Bric 2





Gwraig
(Bric 1 a 2 a’r wraig i’r llwyfan.  Dylai’r wraig sefyll rhwng y ddau gymeriad arall)

Bric 1:
Bric ydw i.  Rydw i’n rhan o wal tŷ digon cyffredin yn un o strydoedd cefn Jerwsalem.

Bric 2:
Bric ydw i hefyd.  Rydw i’n rhan o wal cwrt allanol y Deml yn Jerwsalem.


(edrych ar Bric 1)


Rydw i’n fwy posh na fo.

Bric 1:
(yn edrych ar Bric 2)


Ond rydw i’n gweld mwy o bethau diddorol na fo.


(troi at y  gynulleidfa)


Rydyn ni wedi dod yma i ddweud hanes y wraig hon wrthych chi.


(gwthio’r wraig ymlaen.  Y wraig i sefyll gyda’i phen i lawr)

Bric 2:
Mae hi’n ddynes ddrwg!

Bric 1:
Mae hi’n ddynes ddrwg iawn!  Mae hi’n godinebu.

Bric 2:
Sut wyt ti’n gwybod hynny?

Bric 1:
Gwelais i hi yn dod i’r tŷ neithiwr gyda dyn.

Bric 2:
So?!

Bric 1:
Dydy hi ddim wedi priodi.

Bric 2:
O!

Bric 1:
Gwelais i nhw’n cusanu yn y gegin, ac yn mynd trwodd i’r ystafell wely.

Bric 2:
Dim angen dweud mwy!

Bric 1:
Ac yn oriau man y bore, daeth criw o Phariseaid ac arbenigwyr y Gyfraith i’r tŷ.

Bric 2:
Yr heddlu cudd moesol!
Bric 1:
Dyma nhw’n rhuthro i mewn i’r tŷ, gafael yn y ddynes a dweud bod yn rhaid iddi gael ei llabyddio i farwolaeth.

Bric 2:
Beth am y dyn?  

Bric 1:
Sleifiodd allan drwy’r drws cefn. 
Wrth i bawb adael, clywais i un ohonyn nhw’n dweud,  “Beth am fynd â hi at Iesu o Nasareth i weld beth fydd ganddo fo i’w ddweud.  Mae’n dysgu yn y Deml heddiw.”




“Syniad da”, meddai pawb arall.
Bric 2:
Roeddwn nhw’n iawn.  Cyrhaeddodd Iesu gwrt allanol y Deml yn gynnar iawn y bore yma.  Ond cyn iddo agor ei geg, dyma’r dynion yn cyrraedd yn cydio yn y wraig yma.


Dywedodd un ohonyn nhw “Athro, mae’r wraig hon wedi cael ei dal yn cael rhyw gyda dyn oedd ddim yn ŵr iddi. Yn y Gyfraith mae Moses yn dweud bod gwragedd o’r fath i gael eu llabyddio i farwolaeth gyda cherrig.  Beth wyt ti’n ei ddweud am y mater?”

Bric 1:
Beth ddywedodd Iesu?

Bric 2:
Dim byd!  Dim ond plygu i lawr a dechrau dwdlio yn y llwch.  Dyma nhw’n gofyn y cwestiwn eto, rhag ofn ei fod heb glywed.

Bric 1:
Beth wnaeth o?

Bric 2:
Edrych ar bawb a dweud “Os oes un ohonoch chi ddynion ddim wedi pechu, taflwch chi’r garreg gyntaf ati hi.” 
Ac yna cario mlaen i dwdlio yn y llwch gyda’i fys.

Bric 1:
Pwy daflodd y garreg gyntaf?  Yr hen foi tew yna hefo trwyn mawr?  Roedd o’n gweiddi’n uwch na neb arall.

Bric 2:
Na.  Fo oedd y cyntaf i adael!  Aeth pob un ohonyn nhw allan, fesul un, heb ddweud gair.

Bric 1:
Beth wedyn?

(y wraig yn codi ei phen)

Gwraig:
Dyweda i beth ddigwyddodd wedyn.


Edrychodd Iesu arna i a dweud,

“Wel, wraig annwyl, ble maen nhw?  Oes neb wedi dy gondemnio di?”


“Nac oes”, dywedais i.


“Dw innau ddim yn dy gondemnio di chwaith,” meddai Iesu. “Felly dos, a pheidio pechu fel yna eto.”


Rhedais allan o’r Deml, bob cam i’r tŷ. Eisteddais yn y gegin a meddwl, a meddwl, a meddwl.

Bric 1:
A chrïo.  Welais i ti’n crïo.

Gwraig:
Do, a chrïo.


(mynd ar ei gliniau)


Roedd gen i gywilydd…  Ond roedd gen i rywbeth arall hefyd. Gobaith.


Roedd Iesu wedi rhoi gobaith i mi. Roeddwn i’n gallu newid.  Roedd Iesu’n rhoi cyfle i mi ddechrau eto, a byw bywyd newydd.

(aros ar ei gliniau mewn gweddi.  Saib gyda’r ddau gymeriad arall yn edrych arni.  Yna’r troi at y gynulleidfa)

Bric 1:

Roedd y ddynes hon yn ddrwg.

Bric 2:

Roedd  y ddynes hon yn godinebu.

Bric 1:

Ond heddiw, mae hi’n ddynes newydd

Bric 2:

Diolch i Iesu.

(y tri yn gadael y llwyfan)

